
 
 
 
         
 
 
 

ᐱᕙᓪᓕᐊᔪᑦ ᓴᖅᑭᑎᑕᐅᔪᑦ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐋᖅᑭᒋᐊᒃᑲᓐᓂᕐᓂᖓᑦ ᓴᙱᒃᑎᒋᐊᖅᑎᑦᑎᕗᑦ 
ᐊᐅᓚᓂᕆᔭᒥᓂᒃ 

ᐃᖃᓗᐃᑦ, ᓄᓇᕗᑦ (ᔭᓄᐊᕆ 20, 2011) — ᐊᓯᔾᔨᖅᓯᕙᓪᓕᐊᔪᖅᑕᖃᖅᐳᖅ ᓴᙱᒃᑎᒋᐊᖅᑎᑦᑎᔪᒪᓂᕐᒧᑦ ᑮᓇᐅᔭᓄᑦ ᐊᐅᓚᑦᑎᓂᕐᒥᒃ 
ᐊᐅᓚᑦᑎᓂᕐᒧᓪᓗ ᖃᓄᖅ ᐋᖅᑭᒃᓯᒪᓂᖃᕐᒪᖔᑕ ᑖᒃᑯᐊ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ.  

“ᕿᒥᕐᕈᐊᖅᓯᒪᓕᖅᑐᒍᑦ ᑮᓇᐅᔭᓂᒃ ᐊᐅᓚᑎᓂᕆᔭᐅᕙᒃᑐᒥᒃ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓂᑦ, ᓇᓗᓇᐃᖅᓯᓪᓗᑕ ᐊᓯᔾᔨᖅᑕᐅᔭᕆᐊᓕᖕᓂᒃ, 
ᐱᓕᕆᐊᖃᖅᐸᓪᓕᐊᓪᓗᑕᓗ ᖃᐅᔨᒪᑦᑎᐊᕈᒪᒧᑦ ᓈᒻᒪᒃᑐᓂᒃ ᐊᑐᐊᒐᓂᒃ, ᐊᐅᓚᑦᑎᔾᔪᑕᐅᕙᒃᑐᓂᒃ, ᑮᓇᐅᔭᓄᓪᓗ ᐅᓂᒃᑳᕆᐊᖃᖅᐸᖕᓂᕐᒥᒃ 
ᐋᖅᑭᓯᒪᔪᖅᑕᖃᓕᖅᖢᓂ ᐅᔾᔨᕐᓇᑦᑎᐊᖅᑐᒃᑯᑦ ᐱᐅᓯᒋᐊᖅᑎᑦᑎᔪᒪᓂᕐᒧᑦ ᐃᒡᓗᓕᕆᔨᕐᔪᐊᒃᑯᑦ ᐊᐅᓚᓂᕆᕙᒃᑕᖏᓐᓂᒃ,” ᑕᐃᒪᓐᓇ ᑕᒑᖅ ᑰᓕ 
ᐅᖃᓚᐅᖅᑐᖅ, ᒥᓂᔅᑕᕆᔭᐅᓪᓗᓂ ᑲᒪᒋᔭᒃᓴᖃᖅᑎᑕᐅᓪᓗᓂ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ. 

ᐱᕐᔪᐊᖑᓂᖓ ᐊᓯᔾᔨᖅᑕᐅᓂᖓᑕ ᓅᑕᐅᓂᖓ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑮᓇᐅᔭᓕᕆᕙᖕᓂᕐᒧᑦ ᐱᓕᕆᕝᕕᖓᑦ ᑐᑭᒧᐊᖅᑎᑦᑎᕝᕕᐅᕙᒃᑑᑦ 
ᑎᑎᕋᕐᕕᖓᓄᑦ ᐃᖃᓗᖕᓄᑦ ᑐᑦᑕᕐᕕᒋᖃᑦᑕᓚᐅᖅᑕᒥᓂᑦ ᐊᕐᕕᐊᕐᒥᑦ. ᑕᒪᓐᓇ ᓅᓐᓂᕆᔭᐅᔪᖅ ᓴᙱᒃᑎᒋᐊᖅᑎᑦᑎᓇᔭᖅᐳᖅ ᐱᓪᓗᐊᑕᐅᓂᖏᓐᓂᒃ 
ᑮᓇᐅᔭᓄᑦ ᐊᐅᓚᓂᕆᕙᒃᑕᖏᑕ ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ ᐱᐅᓯᒋᐊᖅᑎᑦᑎᓗᑎᒃ ᐊᒥᖅᑳᖃᑦᑕᐅᑎᕙᖕᓂᕐᒥᒃ ᑮᓇᐅᔭᓂᒃ ᐊᐅᓚᑦᑎᕙᖕᓂᕆᔭᐅᔪᒧᑦ 
ᑎᑎᕋᖅᑕᐅᓯᒪᕙᒃᑐᓂᒃ ᐅᑯᓄᖓ, ᑮᓇᐅᔭᓂᒃ ᐱᓕᕆᕝᕕᒋᔭᐅᕙᒃᑐᒥᒃ, ᑮᓇᐅᔭᓕᕆᔨᓪᓗᐊᑕᒋᔭᐅᔪᒥᑦ ᐊᖏᔪᖅᑳᖓᓂᓪᓗ.  

2010-ᒥ ᕿᒥᕐᕈᐊᖅᑕᐅᒃᑲᓐᓂᕐᓂᕆᓚᐅᖅᑕᖓᑦ ᑖᒃᑯᐊ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓈᓴᐃᔨᓂᑦ ᐅᑯᓇᙵᑦ Deloitte and Touche 
ᐃᒪᐃᓕᐅᖁᔨᓚᐅᖅᐳᑦ, ᑲᑎᓯᒪᓕᖅᑎᑦᑎᖁᔨᓪᓗᑎᒃ ᑮᓇᐅᔭᓄᑦ ᐱᓕᕆᓂᕆᔭᐅᕙᒃᑐᓂᒃ ᑖᔅᓱᒪ ᑐᑭᒧᐊᖅᑎᑦᑎᕝᕕᐅᕙᑑᑦ ᑎᑎᕋᕐᕕᖓᓄᑦ 
ᖃᐅᔨᒪᑦᑎᐊᕈᒪᓂᕐᒧᑦ ᐱᐅᓂᖅᓴᒃᑯᑦ ᑲᒪᒋᔭᐅᔭᖕᓂᕆᔭᖏᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑮᓇᐅᔭᓕᕆᓂᕐᒧᑦ ᐊᐅᓚᓂᕆᕙᒃᑕᖏᓐᓄᑦ 
ᐊᓂᒍᖅᑎᑦᑎᓯᒪᓕᕈᒪᓂᕐᒧᓪᓗ ᐊᖏᔪᒻᒪᕆᖕᒥᒃ IT-ᒧᑦ ᐊᓂᒍᖅᑎᓐᓇᓱᒋᐊᖃᖅᐸᒃᑕᖏᓐᓂᒃ ᐊᐅᓚᑦᑎᓪᓗᑎᒃ ᑮᓇᐅᔭᓄᑦ ᐊᐅᓚᑦᑎᓂᕐᒧᑦ 
ᐱᓕᕆᐊᕆᕙᒃᑕᖏᓐᓄᑦ ᓇᓂᑐᐃᓐᓇᑦᑎᐊ ᖃᔅᓯᑲᓪᓚᖕᓂ ᐃᓂᒋᔭᐅᕙᒃᑐᓂ. ᐊᑐᓕᖅᑎᑕᐅᕙᓪᓕᐊᓂᖓ ᑕᒪᑐᒪ ᓅᓐᓂᕆᔭᐅᓂᐊᖅᑑᑉ 
ᐊᐅᓚᑕᐅᓂᐊᖅᐳᖅ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑐᓕᕆᔨᒃᑯᖏᓐᓂᑦ. 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᐊᖃᕐᓂᐊᖅᐳᑦ ᐊᐅᓚᑦᑎᕙᖕᓂᕐᒧᑦ ᐋᖅᑭᒃᓱᖅᓯᒪᓂᕆᔭᒥᓂᒃ ᓄᑖᙳᕆᐊᖅᑎᑦᑎᓗᑎᒃ ᐱᖁᔭᕐᒥᓂᒃ 
ᐱᕕᒃᓴᖃᖅᑎᑦᑎᔪᒪᓂᕐᒧᑦ ᓴᖅᑭᑎᑦᑎᕙᓪᓕᐊᓇᔭᕐᓂᕐᒥᒃ ᑲᑎᒪᔨᒋᓇᔭᖅᑕᒥᓂᒃ. ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑲᑎᒪᔨᖏᑦ 
ᓴᙱᒃᑎᒋᐊᖅᑎᑦᑎᓇᔭᖅᐳᑦ ᖃᓄᐃᓕᖓᓂᕆᔭᒥᓂᒃ ᐱᓕᕆᕙᖕᓂᕐᒧᑦ ᖃᓄᐃᓕᐅᖅᐸᓪᓕᐊᓂᐊᖅᑕᒥᓂᒃ ᖃᓄᐃᓕᐅᕈᑎᖃᖅᐸᓪᓕᐊᓗᑎᒃ, 
ᑯᐊᐳᕇᓴᐅᓂᕐᒥᓄᑦ ᐊᑐᐊᒐᒥᓂᒃ, ᖁᐊᖅᓵᕐᓇᕈᓐᓇᖅᑐᓂᒃ ᐊᐅᓚᑦᑎᓂᕐᒥᒃ ᑯᐊᐳᕇᓴᐅᓂᕐᒥᓄᓪᓗ ᐱᓕᕆᓂᕆᕙᒃᑕᒥᓂᒃ.  

“ᐱᓕᕆᐊᖃᖅᐸᓪᓕᐊᕗᒍᑦ ᑲᒪᒋᔭᖃᕈᒪᓂᕐᒧᑦ ᐱᔾᔪᑕᐅᓪᓗᐊᑕᖅᐸᒃᑐᓂᒃ ᖄᖏᐅᑎᓪᓗᑎᒃ-ᐱᓕᕆᓪᓚᕆᒍᒪᓂᕋᖅᓯᒪᔭᒥᓂᒃ ᓴᖅᑭᓕᖅᑐᕕᓂᕐᓂᒃ 
ᐅᑯᐊ ᐊᑖᒍᑦ, ᓄᓇᕗᒻᒥ ᐃᒡᓗᖃᖅᑎᑦᑎᕙᖕᓂᕐᒧᑦ ᐸᐸᑦᑎᔨᓂᒃ ᐅᑯᓄᖓᓗ, CEAP-ᑯᑦ ᐃᒡᓗᓕᐅᖅᐸᓪᓕᐊᓂᕐᒧᑦ ᐱᒋᐊᖅᓯᒪᓕᖅᑕᒥᓂᒃ,” ᑕᐃᒪᓐᓇ 
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᐊᖏᔪᖅᑳᖓᑦ ᐊᓚᐃᓐ ᐹᕆᐅ ᐅᖃᓚᐅᖅᑐᖅ. “ᑕᒪᒃᑯᐊ ᐊᓯᔾᔨᕐᓂᐅᑎᓪᓗᒋᑦ ᖃᐅᔨᒪᑦᑎᐊᕈᓐᓇᕐᓂᐊᖅᑐᒍᑦ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᑦ  ᐃᓂᑖᖅᓯᒪᓕᕐᓂᖏᓐᓂᒃ ᐱᑖᖅᑎᑦᑎᕙᓪᓕᐊᓂᐊᕐᓗᑎᒃ ᓯᕗᓂᒃᓴᒥ ᓴᖅᑭᑎᑕᐅᓕᕈᒫᖅᑐᓄᑦ ᒐᕙᒪᑐᖃᒃᑯᓐᓂᑦ ᑭᐅᓯᔪᒪᓂᕐᒧᑦ 
ᓄᓇᕗᒻᒥᐅᑦ ᐃᒡᓗᕐᔪᐊᖃᕆᐊᖃᕐᓂᕐᒧᑦ ᐱᔭᕆᐊᖃᖅᐸᒃᑕᖏᓐᓂᒃ.”  

ᑐᓴᖅᑕᖃᒃᑲᓐᓂᕈᒪᒍᕕᑦ ᐅᓇ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
 
ᐊᓚᐃᓐ ᐹᕆᐅ, ᐊᖏᔪᖅᑳᖅ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

